Deel ses
6.
LEIERSKAP
Leierskap speel ’n deurslaggewende rol in rentmeesterskap.

6.1
DIE ROL VAN LEIERSKAP
In hierdie groepsessie gee predikante aandag aan die predikant(e) se rol in die proses om gemeentes egte rentmeesterskap te help ontdek en uitleef.

6.1.1
Patrick McNamara noem in sy boek More Than Money verskillende bestanddele van suksesvolle rentmeesterskap.  Een daarvan is oortuigde pastorale leierskap.  Die predikant het ’n onvervangbare rol binne die gemeente te speel, wat onder andere die volgende elemente bevat:
Een:
Hy/sy moet die rentmeesterskapvisie deur die volle loop van die jaar lewend hou.

Twee:
Hy/sy moet maklik kan delegeer.  Rentmeesterskap is ’n kollektiewe onderneming, ’n voortgaande proses om dié wat betrokke is, te versterk deur ander tot hulle geledere by te voeg.

Drie:
Sy/haar bepaalde leierskapstyl: “Being open to members’ suggestions, encouraging and respecting their initiatives while holding individuals and committees and commissions accountable in a supportive fashion was the CEO-style the pastor adopted” (bladsy 172).  Die gemeente word opgeroep om hulle gawes te benut.  Individue word toegerus (bemagtig) binne ’n atmosfeer van respek wat lewend gehou word deur ’n teologiese visie van wie ons is en waartoe God ons roep.  Die gemeente moet die dinamika van die rentmeesterskapproses behou en daar moet met rentmeesterskap volhard word.

Vier:
Hy/sy moet ’n voorbeeld van goeie rentmeester wees wat betref tyd, talente, offergawe en ekologiese bewustheid.

Vyf:
Sy/haar styl moet lei tot die ontwikkeling en vestiging van eienaarskap in die gemeente. “He lets us know this is our church” (bladsy 172).

Ses:
Hy/sy moet gewillig wees om onbevrees en direk met die gemeente oor geld te praat.  Die styl sal van situasie tot situasie verskil (dit sal soms konfronterend wees, soms uitnodigend, ondersoekend, begeleidend of getuigend), maar daar moet altyd sonder vrees oor geld gepraat word (vorige studies het gewys dat predikante teësinnig oor geld gepraat het).  Daar moet ’n gedeelde oortuiging wees dat ons verbintenis met geld en welvaart gedurig geëvalueer moet word.  Wanneer predikante met vrymoedigheid oor geld kan praat, is dit onder meer omdat dit wat hulle self sê en leef, met mekaar ooreenstem. “He’s the real thing.” 

6.1.2
Gesels in groepe

Een:
Hoe voel jy oor McNamara se bevindings?

Twee:
Hoe voel jy oor die onderwerp?

Drie:
Watter rol speel jy (behoort jy te speel) wat rentmeesterskap betref?

6.2
PREDIKANTE - PRAAT OOR GELD
6.2.1
Inleidende opmerkings: Die probleem

Douglas John Hall maak in sy boek The steward, a Biblical symbol come of age (1991:13) die interessante opmerking dat die begrip rentmeesterskap vir baie kerkgangers, predikante ingesluit, allerlei negatiewe konnotasies inhou.  "It brings to mind the horrors of home visitations, building projects, financial campaigns, and the seemingly incessant harping of the churches for more money. Ministers cringe at the mention of Stewardship Sundays:  Must they really lower themselves to the status of fundraisers once more?  Must they again play the role of a Tetzel?"  Heerspink (1996:65) sê dat daar elke jaar een Sondag is waarop die predikant nie op die kansel herken wil word nie en dit is die Sondag wat die jaarlikse rentmeesterskapboodskap gelewer word.  Hulle sou verkies om kopieë van die preek uit te deel, sodat die gemeentelede dit liewer kan lees.

Loren Mead in sy boek Financial meltdown in the mainline (1998:83) sê hieroor: "Pastors are excoriated for preaching too much about money, because people want to avoid the subject and its hold on them.  In fact, most pastors fear to preach about money and do so seldom and very reluctantly."

"If pastors are to lead their congregations’ fund-raising efforts, they must be comfortable with their own role.  Yet many pastors feel anxious about church finances" (Dean Hoge et al. 1997 :1).  Hulle wys dan daarop dat, in ’n opname wat in 1996 onder predikante gedoen is, slegs 6% saamgestem het met die stelling dat dit aangenaam is om oor geld te preek.

William Carter in die boek Speaking of stewardship (1998:1 tot 4) vertel van sy leersame en vreesaanjaende ervaring met die jaarlikse Rentmeesterskap-Sondag, vyf weke nadat hy as predikant bevestig is.  Hy het grootgeword in ’n toegewyde Presbiteriaanse gesin, waar sy pa elke week die dankoffer saamgeneem het kerk toe.  Die kind wat die stilste gesit het, kon die dankofferkoevert in die kollektebord gooi.  Hulle is ook tuis oor die jaarlikse rentmeesterprogram besoek.  Carter sê hy was dus deeglik bewus van wat van hom verwag word toe hy die betrokke Sondag moes preek.

Die teks vir die Sondag het gegaan oor die arm weduwee wat haar twee muntstukke gegee het.  Met vrees en bewing het hy op die kansel geklim en die preek wat hy voorberei het, gelewer.  Gou het hy agtergekom dat die preek die gemeente se slegste verwagtinge oortref.  Sy aanvoeling is bevestig deur die drieledige kommentaar wat hy ná die diens ontvang het.  Die eerste stuk kommentaar het van ’n afgetrede leëroffisier gekom: "Dit was die slegste rentmeesterskappreek wat ek nog gehoor het.  Jy het nie eens een maal die begroting genoem nie en, wat nog erger is, jy het niemand laat skuldig voel nie."  Die tweede lidmaat het gesê hy het angstig geword toe hy sien die preek gaan oor rentmeesterskap, maar hy was heeltemal rustig nadat hy die preek gehoor het.  Toe Carter hom vra of daar iets in die preek was wat vir hom tot hulp was, het die lidmaat geantwoord dat Carter eintlik niks in die preek gesê het nie.  Die derde reaksie het van ’n toegewyde tannie gekom.  Sy het die preek geniet en sou bereid gewees het om haar jaarlikse bydrae op die verbintenisvorm te verhoog as sy die preek vroeër gehoor het en nie reeds die vorm met ’n rooi pen ingevul het nie.

Carter sê hierdie reaksies verwoord die drie uitdagings wat aan prediking oor rentmeesterskap gestel word: die gebrek aan visie oor God se oorvloedige seëninge en blote institusionele instandhouding, predikante se onkunde en onvermoë om duidelik en helder oor die onderwerp te preek, en die noodsaaklikheid dat prediking oor rentmeesterskap op pastorale verhoudings voortbou.

Die voorafgaande opmerkings lei onwillekeurig tot die vraag waarom dit vir predikante/leiers so moeilik is om oor rentmeesterskap te praat of te preek.

6.2.2
Struikelblokke op die weg
Die volgende antwoorde word op hierdie vraag gegee:

6.2.2.1
Gebrekkige of geen opleiding

Predikante sal oor die algemeen ruiterlik erken dat teologiese opleiding aan ’n kweekskool geen of weinig aandag aan die finansiële of bestuursaspekte van gemeenteleiding gee.  In 1991 is ’n ondersoek onder Rooms-Katolieke en Protestantse predikers gedoen oor bevredigende en onbevredigende aspekte van die bediening (Hoge et al. 1997:3-4).  Administratiewe en finansiële verpligtinge was die onbevredigendste aspekte.  Meer as 85% was ontevrede met die opleiding wat hulle hieroor ontvang het.  Uit ’n ondersoek oor kweekskole wat wel sulke kursusse aanbied, was dit duidelik dat sulke kursusse opsioneel was.

6.6.2.2
Die vrees om lidmate te vervreem

Geld is vir baie mense ’n ongemaklike onderwerp.  Predikant is mense wat oor die algemeen die liefde en agting van lidmate en ander leiers wil geniet.  Gevolglik wil hulle situasies vermy wat sou kon veroorsaak dat hulle hierdie agting en respek verloor.  Om vir geld te vra, is juis so ’n situasie.  In hierdie verband word van "a collusion between the laity and the clergy" gepraat.  "In this pastor’s experience, the laity is sending a signal to the clergy that 'we don’t want you to talk about money, and you don’t want to, so let’s not'" (Hoge et al. 1997:6). 

6.2.2.3
Geen eienaarskap

Prediking oor rentmeesterskap is moeilik omdat min lidmate ervaar dat dit hulle persoonlike behoeftes aanspreek.  Die boodskap word óf op ander van toepassing gemaak óf kom so onduidelik oor dat eienaarskap glad nie aanvaar word nie.  Aan die een kant hang dit daarmee saam dat predikante so onseker en ongemaklik oor geld is dat die leiding wat hulle hieroor gee nie duidelik, sterk en effektief is nie.  Aan die ander kant is die boodskap wat predikante oor geld uitstuur ook dubbelsinnig (vloek én seën).  Loren Mead noem dit "doubletalk" (1998: 81).

6.2.2.4
Verborge motiewe

Daar is dikwels verborge motiewe onderliggend aan boodskappe oor rentmeesterskap.  Almal weet wel dat gaan om die gee van gawes aan die Here, maar is tegelykertyd daarvan bewus dat dit nogal moeilik is om hierdie gawes direk hemel toe te kanaliseer.  Wanneer die predikant oor rentmeesterskap preek, weet lidmate dat hy/sy persoonlik belang daarby het.  "Gee vir die Here" beteken dikwels "onderhou jou predikant finansieel".  Hierdie punt geld ook vir baie persone/instansies wat hulle bepaalde bediening vir voorbidding aan die gemeente wil bekend stel, maar daar is tog wel ook ’n verborge versoek tot geldelike ondersteuning.  "Leading the fall stewardship campaign was often uncomfortable for me.  In a sense I kept being aware that I was asking people to contribute to my salary, which was the biggest item in the budget.  Emotionally the bind had to do with asking people to pledge to God, but knowing it was coming to me" (Mead 1998:123).

John en Sylvia Ronsvalle het in ’n ondersoek onder predikante gevra of dit ’n probleem was dat die predikant se salaris soms die grootste deel van die begroting uitmaak (Behind the stained-glass windows: Money and the dynamics in the church. 1996).  Die helfte het aangedui dat hierdie aspek bydra tot hulle ongemaklikheid om oor rentmeesterskap te preek.  Hoe kleiner die gemeente, hoe groter was die ongemaklikheid.

6.2.2.5
Onderliggende verleentheid

Die vyfde rede waarom predikante dit moeilik vind om oor rentmeesterskap te praat, is persoonlik:  Die predikante is dalk in sy/haar persoonlike hoedanigheid 'n swak rentmeester.  Die feit dat iemand as bedienaar van die Goddelike Woord georden is, beteken nie dat hy/sy vanselfsprekend ’n goeie voorbeeld is van iemand wat sorgvuldige finansiële bestuur toepas en opofferende gawes gee nie.  Soos baie ander gemeentelede, kan die predikant ’n swak finansiële bestuurder en 'n leningsrisiko wees.

Gewoonlik praat predikante hul swak rentmeesterskap en offergawes op een of ander manier goed.  As hulle net ’n ander beroep gevolg het, sou hulle meer geld tot hulle beskikking gehad het en ’n beter rentmeester gewees het.  Gevolglik reken hulle die bereidwilligheid om as predikant te dien reeds as hulle bydrae tot die Koninkryk.  Of hulle blameer die kerkraad, wat nie ’n verhoging goedgekeur het nie en die predikant gevolglik gedwing het om hom-/haarself die verdiende verhoging te gee deur sy/haar persoonlike dankoffer te verminder.

"When we play these games, sermons on financial stewardship unveil our own hypocrisy.  How can we ask the congregation to give sacrificially if we have never done so ourselves?  How can we ask the congregation to live a modest lifestyle when we burn with desire to buy the latest electronic toy?  Effective preaching isn’t just something that happens in the worship service.  Effective preaching begins with the integrity of the minister" (Heerspink 1996:67).  Dit beteken natuurlik nie dat die predikant eers alle aspekte van goeie rentmeesterskap moet bemeester voordat hy/sy daaroor mag preek nie.  Wat dit wel inhou, is dat die predikant self die pad moet bewandel voordat hy/sy ander saamnooi op die reis van verantwoordelike rentmeesterskap.

Die feit dat ’n predikant huiwer om oor rentmeesterskap te praat en preek, mag ook te wyte wees aan die feit dat hy/sy ’n soort lewenstyl en gesindheid het wat van hebsug en geldgierigheid spreek.  Die prediker praat en preek dalk roerend oor opofferings en ’n eenvoudige lewenstyl, maar trek dan met sy/haar lewenstyl en gesindheid eenvoudig ’n streep daardeur.

6.2.2.6
Verkeerde opvattings

Hierdie rede raak verskillende kante van verantwoordelike rentmeesterskap en die manier waarop dit oorgedra word. Sien ook punte 6.2.2.2 en 6.2.2.3 hieroor.  Die manier waarop predikante oor geld praat, beïnvloed hoe gemeentelede daaroor voel.  "When you hear a person say, 'Our church is always talking about money,' or 'The only time the church visits is when they want money,' the complaint is directed more at how a church speaks about money, than about the frequency of money talk" (Joiner in Joiner & Wimberly 1995:10).  Sekere onderliggende gevoelens, assosiasies en veronderstellings oor geld en besittings skiet na die oppervlak wanneer daar oor rentmeesterskap gepraat word.  Hoe ons praat, verraai hoe ons dink.

Loren Mead (1998:100-101) merk op dat, behalwe met die jaarlikse begroting en in finansiële krisisse, kerke gewoonlik oor geld swyg.  Dit hang saam hulle onduidelike, dubbelsinnige benadering tot geld.  Prediking oor geld behoort ’n integrale deel van die prediking te vorm.  Die kulturele patrone van hebsug, individualisme en privaatheid oor geld. moet gereeld en deurlopend gekonfronteer word.

Ons het reeds daarop gewys dat predikante versigtig is om nie mense van hulle te vervreem nie, maar dat preke of gesprekke oor geld juis tot vervreemding kan lei.  Die belangrikheid van hoe daar oor geld gepraat word, is ook reeds beklemtoon.  Tog moet die predikant ook oppas dat hy/sy nie die "Pastor Grabadollar"-etiket verdien deur onnadenkend oor rentmeesterskap te praat nie.  Hierdie etiket verwys na predikante wat net oor geld praat.

6.2.2.7
Ongesonde dualisme

Soms word geld as ’n noodsaaklike euwel beskou.  Dit veroorsaak dat dit gesien word as deel van die sekulêre, terwyl die kerk haar eintlik besig hou met die heilige.  Dit het onder meer veroorsaak dat predikante leierskap op finansiële gebied laat vaar het.  Finansiële bestuur word van minder belang geag en deur ander behartig.  "In lives of individual church members, it means pastoral abdication of one of the most troubling dimensions of living in our society" (Mead 1998: 117).

Dean Hoge et al. (1997:9) haal die volgende opmerking van ’n Presbiteriaanse predikant hieroor aan: "There’s a sense among many pastors that they’ve been called into a spiritual realm, they’ve been called to be agents of the Lord.  And they associate money and asking for money with the capitalist society and with the world.  And a lot of them are uncomfortable.  A lot of them are uncomfortable handling their own money.  A lot are more uncomfortable asking for money.  It gets hooked up into salesmanship and into fundraising, and a lot of them see it as being non-spiritual.  Somestimes ministers pride themselves that they never even go to stewardship meetings.  A minister who is otherworldly and sees himself or herself as being a spiritual agent of God and just wants to help people with care of their souls, may not even be very helpful in raising money for the church."

6.2.3
Heroriëntasie nodig

"The time has come to approach Christian stewardship in a manner that is distinctively different from the approaches of the past generation.  We must make the bold and clear declaration that stewardship is a part of the call and claim of God upon our lives.  True stewardship is an act of discipleship.  It is a response to the grace and the prompting of God" (Bauknight in Joiner & Winberly 1995:11).  Rentmeesterskap vloei voort uit ’n bewustheid dat God in ons lewens teenwoordig is en van sy oproep tot dissipelskap.

Loren Mead (1998:82) merk op dat ’n finansiële krisis aan die ontwikkel is.  Kerke sal nie kan bly funksioneer soos voorheen nie.  Hierdie probleem hang te nouste saam met die tweede vlak van die probleem – die geestelike krisis.  Laasgenoemde het te doen met hoe ons ons geld en welvaart hanteer.  Ons vaar nie goed met die finansiële krisis nie, omdat ons nie aan die onderliggende geestelike en teologiese aspekte van die probleem aandag gee nie.

"To summarize, it is clear that many pastors find themselves conflicted over preaching about money. Their anxieties come from a variety of sources, as we have tried to describe.  We believe clergy can find some relief from many of these apprehensions" (Hoge et al. 1997:15).

Prediking oor rentmeesterskap moet nie bepaal word deur die jaarlikse begroting of huidige rentmeesterskapveldtog nie.  Dit veroorsaak juis dat rentmeesterskap as 'n daaglikse deel van elke Christen-dissipel se lewe verwaarloos word.  Dat daar ’n geweldige uitdaging bestaan om oor rentmeesterskap te preek, is nie te betwyfel nie.  Ons leef in ’n gemeenskap wat deur angs en vrees gekenmerk word.  Sommige mense is verlam van vrees dat hulle hul werk sal verloor of dat hul verwagtings teleurgestel sal word.  Sommige leef in absolute nood, terwyl ander oorvloed het en steeds meer bymekaarmaak.  Daar heers ’n verbruikersmentaliteit in ons tyd, sodat koopkrag en batewaarde ’n mens se eiewaarde en identiteit beïnvloed.  Dit veroorsaak dat ons sin vir dankbaarheid verlore gaan en die fokus verskuif na die bou van groter skure om al ons goed in te bêre.

"The answer?  We will speak of stewardship.  We will proclaim the economy of God, an interconnected system of relationships inaugurated by the word and work of Jesus Christ.  We will preach the love of God, which makes no distinction between rich and poor, yet finds its expression in justice and shalom for all.  We will name the deep hungers of the human condition and offer a satisfying banquet of hope that cannot be purchased, only received as a gift.  We will talk about human responsibility as the primary response to God’s generosity" (Carter et al.:4).

6.2.4
Hoe praat ’n mens oor rentmeesterskap vanuit hierdie vertrekpunt?
6.2.4.1
Moenie verleë voel oor die onderwerp nie
Moenie om verskoning te vra dat jy oor rentmeesterskap preek nie; gryp eerder die geleentheid aan om met entoesiasme aan te kondig dat God vir ons ’n geweldige uitdaging en geleentheid bied om saam te luister en saam te dink oor die onderwerp.  "First, clergy need a kind of education we do not have . . . Clergy do not need 'head' knowledge but 'heart' learning.  They need to know the emotional impact of money in their own lives and lives of others.  They need to know why they feel uncomfortable talking about money when Jesus talked about it more than any other topic else He is recorded as having talked about" (Mead 1998:103).  Daar is allerlei bindinge wat bewustelik of onbewustelik predikante se denke en prediking oor rentmeesterskap beïnvloed.  Hierdie bindinge moet deurdink en hanteer word.

6.2.4.2
’n Goeie preek oor rentmeesterskap moet ’n goeie preek wees
Die Woord moet aan die woord kom binne ’n bepaalde konteks deur ’n preek wat goed voorberei en goed gelewer word.  "A stewardship sermon is neither a sales pitch nor an appeal for institutional self-preservation.  It is a sermon defined as 'an oral interpretation of the written Word of Scripture for a community of baptized people who have gathered te worship the triune God'" (Carter 1998:4).

6.2.4.3
Moenie sê wat die Skrif nie sê nie
Die Skrif beklemtoon verskillende aspekte van rentmeesterskap, en hierdie aspekte moet uitgelig word.  Die versoeking bestaan dat die prediker eerder oor sy/haar lieflingsteorieë praat as om die Skrif in alle duidelikheid te laat praat.  Daar moet op ’n teologies verantwoordbare manier oor God, geld en besittings besin word.  Die Skrif moet nie alleen die inhoud nie, maar ook die vorm van die preek bepaal of beïnvloed.  Wat die inhoud betref, maak die Skrif dit baie duidelik dat ons deel is van die huishouding van God en dat Hy ons op die pad van rentmeesterskap begelei en verantwoording van ons verwag.  Wat die vorm van die preek betref, kan die prediker homileties wenke kry uit die manier waarop die Skrif oor rentmeesterskap praat, byvoorbeeld die vrygewigheid van sommige (Eksodus 35:4 tot 36), profetiese veroordeling (Amos 4:1 tot 12), waarskuwings teen struikelblokke en valse afhanklikhede van die lewe (Matteus 6:19 tot 21), en direkte uitnodigings en goed bewoorde appèlle (Romeine 15:22 tot 29).

6.2.4.4
Die prediking oor rentmeesterskap moet deel van ’n voortgaande gesprek tussen prediker en gemeente wees
As daar slegs een of twee Sondae oor rentmeesterskap gepreek word, kan dit na klink ’n fondsinsamelingsprojek.  Die uitdaging bestaan daarin dat ons deur die jaar met die implikasies van rentmeesterskap op alle lewensterreine moet worstel en daaroor moet praat.  ’n Kultuur van rentmeesterskap moet binne die gemeente gekweek word.  Dit geld nie net vir individuele lidmate nie, maar ook vir die kerkraad oor die insameling, bestuur en besteding van geld.  Hierdie kultuur kan onder meer deur gebed, Bybelstudie, lering, modellering, pastorale gesprekke en prediking gekweek en bevorder word.  Rentmeesterskap is per slot van rekening meer as 'n blote doen-funksie.  Dit is ’n manier van leef voor die aangesig van God in navolging van Christus onder leiding van die Heilige Gees.

6.2.4.5
Die bedoeling van die prediking oor rentmeesterskap moet duidelik wees
Die vraag is nie bloot wát die prediker wou sê nie, maar wat hy/sy met die preek wou bereik.  As die prediker slegs een Sondag oor rentmeesterskap preek, kan dit maklik klink na ’n poging om die besluite van die finansiële kommissie of die predikant se salarisverhoging te regverdig.  Carter (1998:5) noem die volgende doelwitte wat met gereelde rentmeesterskappreke bereik sou kon word:  "Let the preacher offer regular stewardship sermons that intend to: wrestle with the demanding scripture texts and their implications for our pocketbooks; engage listeners in a theological conversation about the place of money and possessions in our lives; undermine thoughtless consumerism with simplicity and gratitude; give folks a chance to choose the God of liberation over the idol of Mammon; cultivate a habit of generosity; enlarge our little worlds with a glimpse of the world as God sees it; encourage the financial discipleship of those present; teach about the benefits of making and keeping commitments, financial and otherwise; offer counsel on personal money management; challenge people to take care of gifts already entrusted to them; reflect on our daily work as primary arena of faithfulness; remind people that "Jesus saves" is not the slogan of a local bank, but an act of costly love that 'demands my soul, my life my all': request money . . . for God’s sake."  Moenie verval in vae algemeenhede en ongespesifiseerde versoeke nie; gebruik direkte taal – moenie veronderstel dat almal weet waarvan jy praat nie.
6.2.4.6
Benader rentmeesterskap met nederigheid
Die prediker moet erken dat hy/sy self die Here se leiding oor hierdie saak nodig het.  Dit is oor die algemeen moeilik om uit te leef wat jy preek, ook oor rentmeesterskap.  Die prediker moet bereid wees om saam met die gemeente antwoorde oor rentmeesterskap te soek, en wys dat hy/sy verbind is om hierdie saak in ooreenstemming met die Here se wil te hanteer.  Die noodsaaklikheid van een-tot-een-gesprekke oor offervaardigheid, onderliggende waardes en God moet ook beklemtoon word.

6.2.4.7
Prediking oor rentmeesterskap het ’n genadige onderbou
Die versoeking bestaan om hierdie onderwerp uit ’n wettiese hoek te benader en mense te herinner aan wat hulle "behoort te doen of gee."  Lidmate se posisie word met dié van armes vergelyk, sodat hulle geleidelik ’n skuldgevoel ontwikkel, wat dan die gemeente moet motiveer om hulle rentmeesterskap te verbeter.  Hierdie benadering mag dalk die gewenste uitwerking hê, maar bevorder nie ’n kultuur van verantwoordelike rentmeesterskap nie.  Vergelyk byvoorbeeld Paulus se beklemtoning van die oop graf van 1 Korintiërs 15 en die oop harte en beursies van 1 Korintiërs 16.  "Grace compels our giving.  In our giving we follow the example of Jesus Christ, who emptied Himself for us even though he was rich (2 Cor. 8:9)" (Heerspink 1996:68).

6.2.4.8
Konfronteer patrone en denke oor geld
Sekere waardes en denkpatrone wat uit die vryemarkstelsel voortvloei, is so deel van ons dat ons nie meer krities daaroor dink nie.  Ongemaklike vrae sal gevra moet word, onder meer of ons nie aan geld verslaaf is nie.  "Because we and our world are so obsessed with this particular addiction to money, the church must learn how to live with it – to work through the inherent tensions we feel about our wealth.  It is my thesis that the church systematically avoids that primary spiritual task. I believe that systematic avoidance may be at the root of our dramatically collapsing financial situation.  I do not believe we will do much about the financial situation without beginning to address the deeper issues" (Mead 1998: 116).  Tereg sê Carter (1998:6) dat ’n preek oor rentmeesterskap op sy eie manier teen die heersende kultuur stelling inneem.  ’n Mens moenie net krities wees teenoor standpunte oor geld, verdere aanwas en sekuriteit nie, jy moet ook die alternatief van 'n lewe onder God se heerskappy voorhou.

6.2.4.9
Prediking oor rentmeesterskap neem die konteks in ag, beide plaaslik en globaal
Die wêreld het ekonomies gesproke klein geword.  Die prediker sal ekonomiese patrone, gebruike en tendense wat globale voorkom, in die prediking moet in ag neem.  Die konteks op plaaslike vlak is egter ook van kardinale belang; die sosio-ekonomiese toestande van die hoorders moet in die preek verdiskonteer word.  Neem Jakobus 5: tot 6 as voorbeeld.  Hierdie gedeelte kan as troos sowel as vermaning gehoor word.  Die plaaslike konteks speel ’n onmisbare rol, in die preek- én die hoorproses.

6.2.4.10
’n Goeie rentmeesterskappreek moedig dankbaarheid teenoor God aan, dié God wat groter is as wat ons weet en ruimhartiger as wat ons ooit gesien het

In die Nuwe Testament word dieselfde woord (charis) gebruik vir die gee én die ontvang van ’n geskenk.  Dit kan verwys na ’n guns wat bewys word én een wat ontvang word.  Dit kan die daad van gee én die daad van ontvang definieer.  As dit na gee verwys, beteken dit "gawe of onverdiende guns" en as dit na ontvang verwys, kan dit met "dankbaarheid" vertaal word.  In die lig hiervan sou ’n mens kon sê dat genade as gawe ontvang moet word met genade as dankbaarheid.  Dankbaarheid is ’n gawe om te ontvang en ’n deug om na te jaag.

Ons het niks om te gee behalwe dit wat ons ontvang het nie.  Ons hele lewe is ’n leerproses waarin ons leer om met dankbaarheid op genade te reageer.  Die digter George Herbert bid só hieroor: 
Thou that hast given so much to me

Give one thing more: a grateful heart.

~oo00oo~

6.3
 
PERSOONLIKE FINANSIES

Predikante is nie beroemd vanweë hul besondere finansiële vermoëns nie.  "Are you the BOSS?"  Is u in beheer van u finansies?  Daarvoor is nodig:

B ‑ Bepaal beskikbare inkomste

O ‑ Oefen kontrole uit oor besteding

S ‑ Spandeer met oorleg

S ‑ Spaar en belê versigtig

6.3.1
Bepaal beskikbare inkomste
Jou inkomste
: alle bronne

Jou vrou
: alle bronne

6.3.2

Oefen kontrole uit oor besteding

6.3.2.1
Waarvoor bestee jy jou geld?
(Skryf alles op ‑ dit gee aanduiding waarheen jou geld gaan)  Vra vir jouself af:

*   Lewe jy binne jou vermoë?

*
Bestee jy jou geld op dinge wat jy werklik nodig het?

*
Kry jy volle waarde vir die geld wat jy spandeer?

*
Is jy in staat om op ’n gereelde basis te spaar?

*
Is jy in staat om jou rekenings stiptelik te betaal?

*
Vermeerder of verminder jou skuld?

*
Kan jy onvoorsiene uitgawes hanteer?

*
Werk jy aan spesifieke finansiële doelwitte?

*
Is jou kinders verseker van ’n goeie opvoeding?

*
Is jou familiebelange beveilig ingeval jy onverwags sterf of ongeskik vir werk raak?

*
Beplan jy doelgerig vir ’n sorgvrye oudag?

6.3.2.2
Begroting
As jy antwoorde op bogenoemde vrae probeer gee het, sal jy gou agterkom dat jy ’n begroting nodig het.  Begroting opstel is uiters belangrik en nakom is ’n gesinsaak waarby almal betrek moet word.


Een:
Noodsaaklikheid
Charles Dickens het die mens se ekonomiese dilemma vir alle tye pragtig saamgevat toe hy mnr Micawber die volgende laat sê het:

"Jaarlikse inkomste 20 pond,

Jaarlikse uitgawe 19 pond, 19 sjielings en 6 pennies,

die resultaat:  geluk
Jaarlikse inkomste 20 pond,

Jaarlikse uitgawes 20 pond en 6 pennies,

die resultaat:  ellende"


Twee:
Afdelings

Vaste verpligtinge

Hieronder val ook dankoffers, studie‑ en ander skuld, spaar

Dag tot dag uitgawes

Kos, klere, toiletware, medies, vervoer, ensovoorts

Plesier en ontspanning

*
Probeer hard om by begroting te bly

*
Onthou ‑ die gemiddelde SA gesin verkwis R10,00 tot R15,00 uit elke R100,00 wat hulle spandeer.  Daar is oral ruimte om te beplan.


Drie:


Gemiddelde begroting vir Gesin in SA

Voedsel


 18%

Behuising


 25%

Vervoer


 14%

Klere


 10%

Meubels


   8%

Alle ander (oa Dankoffer)
‑
 25%






100%
Die persentasies wissel volgens inkomste en lewenstandaard.  Vir die predikant is vervoer meer en moet ook meer voorsien word vir skulddelging.

6.3.3

Spandeer met oorleg

Daar is oorvloedig wenke waaraan aandag gegee kan word.

6.3.4

Spaar en belê versigtig
Spaar gereeld al is bedrag klein.  5c per rand op ’n salaris van R2 500,00 per maand teen 10% rente per jaar vermeerder tot            R150 000,00 oor 25 jaar.

Beplan "spaar" so dat dit outomaties is.  Moenie probeer spaar wat jy oor het nie, dan sal jy nie spaar nie.

Spaar eers en spandeer dan!

Ideaal:  25% van salaris vir pensioen, eie huis, versekering, spaarplanne

6.3.4.1
Korttermyn vir noodgevalle



2 tot 3 maande se salaris

6.3.4.2
Mediumtermyn


Vir nuwe meubels, vrieskaste, motor, ensovoorts.

6.3.4.3 
Langtermyn


Een:
Vir huiskoop

Ander mense moet ±18% van salaris aan huisvesting bestee.  ’n Predikant moet dit wegsit en so spoedig moontlik self eiendom aanskaf.  Die kapitale delging op huis vorm deel van 25% spaar ideaal.  Die beste opsie is om so gou moontlik ’n eiendom aan te skaf wat jy kan bekostig en dit dan te verhuur solank jy ’n pastorie bewoon.



Twee:
Vir oudag

Verskillende soorte beleggings ter aanvulling van pensioene.  ’n Paar voorbeelde:

Annuïteite

Termynversekering (uitkeer) of spaarplanne

Effektetrusts/aandele/buitelandse belegging

Vaste deposito's


Drie:
Die slegste spaarmetode is om winskopies ("bargains") te koop!

6.3.4.4
Daar bestaan geen gou-rykword-metode vir predikante (en "gewone" mense) nie.  Inteendeel!

6.3.4.5
Predikante behoort voorbeelde te wees en te word van ’n eenvoudiger lewenstyl.  Dis deesdae baie moeilik om uit ’n skuldmoeras op te staan.

